
Zaborraren arrantza. Ohildu dituzte arrainak. Hodi puskak, saltegietako poltsak, uretarako oskiak, eskularruak, edukiontzi ateak... funtsean, plastikoak. Horiek dira itsasoko harrapakin berriak.

Bildu eta berriz hasi

Aitor Renteria - Donibane Lohizune 
Donibane Lohizuneko portuko garabiak ez du beti arraina lehorreratzen. Goizeko zortzietan, ohiko turisten begiradetatik urruti, Itsas Belarra itsasontziak aste osoan itsasoan bildutako zama uzten du kaian. Edukiontzi bateko atea, itsas belar ustelak, sare higatuak, uretarako botak, arrain kutxak, garbigarri kutxak... Itsasoarekin loturarik ez duen zerrenda luzea osatzen du Itsas Belarra-ren sabelean dagoen zamak. Plastikoa eta plastikoa. 

Ekainaren 1etik abuztuaren 31ra, goizaldeko seiak aldera itsasoratzen dira, Hendaia eta Baiona arteko bidea egiteko. Lehorretik 300 metrora hasten da haien lan eremua, eta usu bost kilometroko zabaleran dihardute. Astebetean, mila litroko 22 zaku bete dituzte hondakinez. Guztia edukiontzira sartu dute, kamioiak gero Senpereko Zaluaga hondakindegira eramateko. Azken unean, itsaslasterrak neurtzeko buia zeukatela ohartu dira. «Bresteko (Bretainia) ikerlariek askatu omen dute, itsaslasterrak aztertzeko. Ez bota edukiontzira, elektronikaz beterik dago eta biziki kario da», erran die marinelei Carmille Clavier patroiak. 

Ezustea ohikoa da. Orain buia bezala, sukalde bat eta hozkailu bat atzeman zituzten iaz. Itsasoan atzemandako hondakinak Senperen lurperatzen dituzte ezinbertzean. Kosta Garbia sindikatuak azaltzen duenaren arabera, biziki zaila da ur gazitan egondako materiala birziklatzea. Egurra Donibane Lohizuneko bilgune batera eramaten dute, nahi duten herritarrek har dezaten. «Sare ugari agertzen dira, baina oraindik ez dugu birziklatzeko biderik», dio Mathieu Darmendrail Kosta Garbiko teknikariak. 

Zama guztia lehorreratu ondoren abiatzen da portutik. Patroia eta bi marinel doaz hamalau metroko luzera duen ontzian. Itsasontzian ez dago bideo kamera berezirik, ez dago hondakinak non dauden jakiteko teknika jakinik. Esperientzian oinarritzen dira, Donibane Lohizuneko badiatik atera eta itsaslasterren bila doaz. Itsasoa harro dago, haizea dabil, eta holako eguraldiarekin plastiko gutxiago dagoela diote. 

Itsaso zabalera atera eta han-hemenka ikusten dira plastikoak igerian. Itsas Belarra prestaturik dago. Bi saihetsetan eskubaloi gisako ateak ditu, altxatzen eta uretaratzen direnak. Hiru metroko zabalera du ahoak, eta metro bateko goratasuna. Itsasontzia ttur-ttur aitzinatzen da, ur azalean atzematen duen zikinkeria irentsi nahian. 
Itsasoa orrazten 

Irudimenez beteriko teknika baliatu arren, esperientziak argi erakusten du itsasoa orraztu baino ez dutela egiten. Dagoenarekin erkaturik, gutxi da aho hertsi horretan sartzen den hondakina eta anitz ingurutik ihes egiten duena. Bi haga luze dituzte marinelek eskuan, hondakinak aho horretara bideratzeko. 

Makila luzatu eta zikinkeria hurbildu. Uhinek eramaten ez badute, eta ondorioz itsasontziak ateka horiek altxatzen ez baditu, barnera sartuko da. «Eguraldi honekin alferrik da, bi uren artean dabil plastikoa», dio Luziano Aranbarri marinelak. Arrantzalea izan da urte luzeetan. Goizetan, itsasoa berotzen delarik eta haizerik ez dagoenean, hondakinak azaleratzen dira. Haizeak, aldiz, uzkurtu egiten du. Ironiaz beteriko antzerkian bezala, plastikoa ikus daiteke, metro gutxiko sakoneran dago, baina ez da azaleratzen. Alferrik da makila baliatzea sakonera horretan. 

Harrapatzen dutena anitz bada ere, gehiago da han, erdi gordea edo itsas zolan dagoena. «Lehen porturaino sartzen ziren tupinak, eta orain, harrapatu nahi badituzu, bi edo hiru miliatara sartu behar zara», dio itsasoari begira. Horren arrazoia azaltzeko zalantzarik ez dauka. Zikin dago itsasoa. 

Egonarria errege, berriz murgiltzen dituzte makilak itsasoan. Ate bat bete dute. Har dezakeen pisua baino anitzez handiagoa da sarea. Garabi txiki batek ontziratzen du sarea. Arrantzalearen esku adituak askatzen du sarea behetik lotzen duen soka. Ez dago arrainik. Itsasoan luzaz egoniko plastikoak daude haren tokian. Poltsa handietan sartu, itsasontziaren zola garbitu, eta berriz ere itsasoratzen dute lanabesa. Begiek itsasontziko popa aldera so egiten dute. Ez dago ezustekorik. Itsasontziaren arrastoan, plastikoa dago. Kukutzera jostatuko balitz bezala, artean agertzen da azalera, eta ondoren, arrazoirik gabe, berriz gordetzen da. 

Aurten plastiko anitz dagoela diote marinelek eta patroiak. Astebetean lepo bete dute ontzia. «Joan den astean ordubetean bi zaku bete genituen Baionako Barraren aitzinean, eta, portura sartzera gindoazelarik, plastiko pila atzeman dugu Donibane Lohizunetik hurbil, baina ezin hartu», dio Aranbarrik. 
Sorbaldak gora 

Ontzia beterik eta itsasoa plastikoz gainezka. Galdera ekidinezina da. Bertze itsasontziaren beharrik ba ote dagoen entzutean, lepoa sorbalden artean gordetzen du. Zer garbitu badagoela dio. Antton Luku idazlariak erranen zukeen bezala, euskaldunak maisuak dira zeharkako erantzuna ematen begi bistakoa deritzotenari. 

Nahiz eta duela bi urte Kosta Garbiaren xedean egon bideo kamerak jartzea, oraindik ez dute urrats hori egin. Arrazoia ez da eraginkortasuna edo baliagarritasuna, aurrekontua baizik. 170.000 euroko aurrekontua daukate plastikoa biltzeko eta hori hiru urterako. Baliabide gehiago edo gutxiago izatea erabaki politikoa da eta hautetsien borondatean oinarritzen da. «Anitzetan turisten presioak» zehazten du Darmendrailek. 

Kostaldearen ikuspegi orokorra behar dela gogoratu du. Lapurdiko hondartzek garbi behar dute turistak heltzen direnerako. Ospetsuenek neguan ere bai; Donibane Lohizuneko hondartza handia, Miarritzekoa bezala, egunero garbitzen dute. Ez eskuz, tresneria mekanikoa baliatuz baizik. Erosioaren eragina handitzen da horrela, baina arazoak metatzen direlarik dauden tresnekin ihardestea lehentasuna dela dio Kosta Garbiko teknikariak. Itsas Belarra itsasoan delarik, Zokoako labarretan egur idorra erretzen ari dira. Ez dago gora eramateko biderik. Itsasoak berriz eramanen balu, arazoak eragin litzake itsasoan, edo hondartzan turisten begirada zimurtu. Hori ekidin nahiez, plastikoa biltzen segitzen dute, begirada ortzimugan. 

_______________________________________________________________ 

Mathieu Darmendrail.

Kosta Garbia sindikatuko kidea 

«Ez dakigu nondik heltzen eta nola metatzen diren»
Aitor Renteria - Donibane Lohizune 
Kosta Garbiko teknikaria da Mathieu Darmendrail, Lapurdi kostaldeko herriak biltzen dituen sindikatukoa. Itsasoa garbitzea du eginkizun nagusietarikoa gaur egun. Hiru hilabetez, hondakinak biltzen dituzte, baina oraindik ez dakite zergatik metatzen diren toki jakin batzuetan eta zein diren hondakin horien nondik norakoak. Ikerketak egiten ari dira, Gipuzkoako Foru Aldundiarekin elkarlanean. 

Azken urteotan aldaketarik egon da hondakin bilketan? 
Kopuruan emendatu da. Duela bi urte, adibidez, hamabost tona plastiko biltzen genituen urtean, gutxi gorabehera. Aurten hogei tona bilduko ditugula uste dugu. Baina ohartu behar gara plastikoak ez duela pisurik, zabalera baizik. Itsas Belarra-k berrogei tona inguru hondakin harrapatu zuen iaz, baina erdia abantzu egurra zen. 
Urtero egiten duzue bilketa lana eta urtero errepikatu behar. Ezin da hondakinen sorreran eragin? 
Saltegi handiek ez dituzte ematen plastikozko poltsak, eta erran nezake nabaritzen dela, gutxiago hartzen ditugula. Baina urtero hor dago plastikoa. Ez dakigu oraindik nondik datorren, zergatik metatzen den toki jakin batzuetan, zergatik edo noiz igotzen den ur azalera, zenbat metatzen den ur azpian. 
Duela bi urte Itsas Belarra-ri bideo kamerak ezartzeko xedea zenuten. Zergatik ez duzue egin? 
Egiteko asmoa dugu, baina aurrekontu arrazoiengatik ezin izan dugu egin. Egia da ez dakigula zer dagoen itsas zolan, ez ditugula itsaslasterrak ezagutzen. Norabide horretan ikerketa lan bat abian ezarri dugu, Gipuzkoako Aldundiarekin batera. Itsaslasterrak ikertzeaz gain, bainu uren kalitatea ere aztertzeko xedea dugu. 
Ontzi bakar batek dihardu garbiketa lanetan. Aski da edo gehiago beharko lirateke? 
Begi bistakoa da plastikoa hor dagoela eta bildu behar dela. Argi dago ontzia beterik ere hor segitzen duela zikinkeriak. Alde horretatik ikusita, erran daiteke ez dela aski. Horregatik da funtsezkoa ikerketak egitea. Ingurumena era orokorrean aztertzea, sakonki, ulertzeko zergatik dauden hor, nola gertatzen den metatzea. Orduan eraginkorrak izateko lanabesak ukanen ditugu eskuan. 
Itsas Belarra-k edukiontzi bateko atea ekarri du. Badago jakiterik zer zeraman barnean eta non dagoen orain edukia? 
Argi dago istripu bat dela eta ez dagoela deus egiterik horren kontra. Saiatuko gara argitzen guztia. Baina barnean salgai kimikoak eramanen balitu ere, ez legoke deus egiterik. Ez ditugu itsaslasterrak ezagutzen eta, ondorioz, ezin dugu zehaztu non eragin behar den holakoak ez gertatzeko. 
